
біздің санамызда бүгінгі күнге дейін сақталып, ұстаздық қасиетін білдіретін жауапкершілігі мен 
ұқыптылығы бүгінгі күнге дейін шəкірттеріне үлгі бола білді.  

Мадиряр ағаның мейірімді мінезі мен нағыз ұлтжанды қайсарлығы қазақи аудиторияны өзіне  тез 
баурап алғандығы біздің курстастар арасында əлі күнге дейін жыр болып айтылады. Ол бірде бір 
студентке дауыс көтермей, бəрін өзімен тең көріп, үлкенді сыйлау, кішіні құрметтеу сияқты 
адамгершілік құндылықтарды да үйрете білді. Оның  ағалық ақылын айтумен бірге студенттерді 
сабақтан кешікпеуін талап ететін ұстазға тəн мінезі əрбір студентті жауапкершілікке баулыды.  

Курстастар арасында айтылатын ол кісінің бір де бір студентке «3» деген бағаны қоймайтындығы, 
керісінше «5» деген бағаны алу үшін емтихан кезінде өзіңе тиесілі билетті жауап берген соң кез 
келген билетті алып, сол билеттің үшінші сұрағына жауап беруіміз біздер үшін ең жауапты кезең 
болатын. 

Біз алғаш археологиялық экспедицияға 1990 жылы  1 курс бітірген жылы барған едік. Сонда 
Ақтөбе қалашығындағы архелогиялық қазба жұмысында М.Е. Елеуовтің  өте ыждағаттылық пен 
тазалықты талап ете отырып, немқұрайдылық пен жүрдім бардымға жол бермейтіндігіне куə болдық.  

М.Елеуовтің мазмұнды дəрістерін тыңдау 3 курс оқып жүрінімізде арнайы мамандыққа бөлінген 
кезінде де жалғасын тапты. Сол кездерде ол «Ұлы жібек жолы жəне орта ғасырлық Қазақстан», 
«Археологиялық бұйымдарды камералдық өңдеу» сияқты пəндерден дəріс берді. Ол сабақты нақты 
археолоиялық деректермен байланыстыра отырып, өзі басы қасында болған археологиялық 
экспедициялардың қиын да қызықты сəттерімен байланыстыра отырып өтетін.  

Менің кəсіби қызметімнің басталуына да бірден бір себеп болған ұстазым М.Елеуов болды. 1996 
жылы Түркістан қаласында Қ.А. Ясауи атындағы Халықаралық қазақ-түрік университеті жанынан 
Археология ғылыми-зерттеу институты ашылып, 1998 жылы жеке ғылыми-зерттеу орталығы болып 
қайта құрылды. Мадияр ағайымыз осы институтты 2001-2008 жж. басқарып, аталған ұжымның 
жанданып, жұмыс жасауына бірден бір қызмет етті. Институттың құрылуы археологтар мектебін 
қалыптастыру, археолог мамандарды тəрбиелеуМ.Е. Елеуовтің  археология ғылымында тағы бір 
бағаланатын қыры. Сол жылдары Қ.А. Ясауи атындағы Қазақ-Түрік университетінде археология жəне 
этнология кафедрасының дербес кафедра болып ашылуына да жанын салып, еңбек етті. Өзі қызмет 
атқарып жүрген жылдары осы аталған университетте археолог-этнограф мамандардың тапшы 
екендігін айтып, мені де маман ретінде этнология саласы бойынша оқытушылық қызметке шақырған. 
Бірде ағайыммен амандасуға қызымды да ертіп барғанымда, бұл бала құр қол шықпасын деп, өзінің 
«Орта ғасырлық Сауран» деп аталатын еңбегін сыйлағандығы менің ғана емес қызымның да - «Мама, 
мына кітапты сіздің ағайыңыз маған сыйлап еді ғой», - деп есінен шыққан емес. 

Орта ғасырлық қалалардың археологиялық мұраларын зерттеумен бірге ғалым ұстаз археолог 
мамандарды дайындауға жəне өз мектебін қалыптастыруда да үлкен қызмет атқарды. Нəтижесінде 
тарих, археология саласы бойынша Алматы, Астана, Түркістан қаласында ірі ғалымдар шоғырын 
қалыптастырды. Олар қазіргі таңда еліміздің жоғарғы оқу орындарында, республиканың ғылыми 
зерттеу мекемелерінде табысты ғылыми жəне оқытушылық қызметтер атқаруда. Ғалымның бұл 
еңбегі де қазіргі Қазақстан ғылымының дамуы мен қалыптасуын көрсетумен бірге ғылымдағы өзекті 
проблемаларды шешудегі зерттеулерін ашып береді.  

Маған білім берген алғашқы ұстаздарым Мадияр мен Нұртаза ағайларым «айналайын» деп ақыл 
айтса, ғылымда ұстаз болған,  бағыт бағдар берген Əбдеш ағайым «қарғам» деп  мейірленетін. Кəсіби 
маман ретінде қалыптасума тікелей ұйтқы болған ұстаздарыма амандық, еңбектеріне толағай 
табыстар тілеймін. 

 
Е.Ш. Ақымбек 

 
ТАРИХТЫ ТОПЫРАҒЫНАН ТАНЫҒАН... 

 
Археология адамзаттың өткен өмірінен қалған материалдық мəдениетін жəне соған қарай рухани 

мəдениетін де зерттейтін ғылым саласы екендігі белгілі. Адам баласының жер бетінде пайда 
болғаннан бергі бірнеше мыңдаған жылдықтар тарихи даму ерекшеліктеріне байланысты немесе 
эволюциялық төңкерістерге қарай бірнеше дəуірлер мен кезеңдерге бөлінеді. Солардың бірі, күрделі 
де қиыны орта ғасырлар археологиясы. Қазақстанның орта ғасырлар археологиясы ескерткіштері 
алуан түрлі. Олардың қатарына қалалар, қоныстар, төрткүлдер, бекіністер, керуен сарайлар, үй-
жайлар, медреселер, мұнаралар, қарауыл мұнаралары, мешіттер, моншалар, жерлеу орындары, 
суландыру жəне қорғаныс жүйелері жəне т.б. жатады. Бұл ескерткіштердің құрылысына еліміздің 

табиғи ерекшеліктеріне, жер бедері мен орналасқан орнына қарай жергілікті материалдар 
қолданылған. Негізінен құрылыс материалы ретінде сазды жəне тасты көп пайдаланғандығы белгілі. 
Ағаш пен қамысты да құрылысқа жаратқанымен, бүгінгі күнге дейін сақталмаған немесе олардың тек 
шірінді қалдықтары ғана жеткен. Саздан қам кірпіш жасап, тіпті оны күйдіру арқылы алынған қыш 
кірпіш күйінде құрылысқа пайдаланған. Ортағасырлық ескерткіштердегі тұрғын үй құрылыстары 
көбіне қам кірпіштер мен пақса блоктарынан тұрғызылса, ал қоғамдық жəне діни ғимартаттар 
негізінен қыш кірпіштерден салынған. Таулы жерге жақын құрылыстардың іргесі тіпті тастан 
қаланса, таулы аймақтарда толығымен тастан салынған құрылыстар да бар. Жалпы ірі қалалардың 
құрылысы сазды əртүрлі кейіпте пайдаланып тұрғызғандығы анық. Бүгінде осы саздан тұрғызылған 
құрылыстарды жай топырақтан ажыратып құрылысын анықтау өте ұқыптылықты, тəжірибе мен 
ептілікті қажет етеді. Мұны өз ісіне машық маман-археологтар ғана ажырата алады. Сондай 
археологтардың бірі – профессор Мадияр Елеуов бүгінде алпысты алқымдап, жетпісті желкелегелі 
отыр.  

Мадияр ағайды студент кезімнен бері танимын. Университет қабырғасына 1995 жылы 
қабылданған күннен бастап Нұртаза Алдабергенов ағайымыз орта ғасыр археологиясымен 
айналысатындарын Мадияр ағайларыңнан үлгі алыңдар, ол кісі өз мамандығының иесі, қалалар мен 
қоныстарға қазба жұмыстарын жүргізудің нағыз маман-шебері деп жиі айтатын. Содан бізге 
«Археологиялық зерттеулердіңтəсілдері» атты пəн енгізіліп, оны Нұртаза ағай арқылы сыртынан 
таныс болып қалған Мадияр ағайымыз жүргізді. Шынымен-ақ ағайдың сабақ беру стилі ерекше екен. 
Тақырыпты студенттерге жеткізу, оны түсіндіруге келгенде далалық зерттеу жұмыстарының хас 
шебері екендігі білінді. Кез-келген тақырыпты тікелей тəжірибе жұмыстарымен байланыстырып 
түсіндіретін. Пəнді оқыту барысында бізді археологиялық барлау, іздеу, қазба жұмыстарымен жан-
жақты сусындатты. Осы пəнді тамамдағаннан кейін ағай біздің топқа сабақ бермеді.  

Екінші курста археологиялық практикамды Түркістан қаласында өткізуге рұқсат алып, сонда 
қазба жұмыстарын жүргізіп жатқан Мадияр ағайдың тобына қосылдым. Қазба жұмыстарын Оранғай 
ауылы маңындағы Қарашық өзенінің оң жағасындағы қонысқа жүргізіп жатыр екен. Алғашында 
топырақ пен қабырғаны қалай ажыратады, оны қалай көреді деген сұрақтар мені де біраз уақытқа 
дейін мазалап жүрді. Мадияр ағайдың өзі мына жерден қабырға өтеді, мына жерде шұңқыр бар деп 
сызып, қалған бөлігін алдыртып тастататын. Қазбаны өте таза, ашық-шашықсыз ұстайтын. Бірнеше 
рет басы кесілген күрекпен қырнатып, сыпыртқы жəне щеткамен сыпыртатын. Қазба біткеннен кейін, 
қазбаның жоспарын ағайдың өзі түсірді. Түркістандағы бірқатар шəкірттерімен бірге қазбаның 
өлшемдерін ағайға айтамыз, ол қағазға сызып отырып қазбаның толық жосапырын алды. Сол кезде де 
ағайдың сызба жұмыстарынан қабілеттелігінің жоғары екендігін байқадым. Осы жылдан кейін 
ағаймен тек бірнеше жыл өткеннен соң барып кездестім. 

2003 жылы Мадияр ағайдың жетекшілігімен Тұран археологиялық экспедициясы Түлкібас 
ауданындағы ортағасырлық Төрткүлтөбе қаласына қазба жұмыстарын жүргізді. Осы экспедицияға 
бір айдан аса уақыт мен де қатысып, қаланың жасын анықтайтын стратиграфиялық қазбасында 
болдым. Бұл кезде университетті тамамдаған болатынмын. Күзде ағайдың шақыртуымен Түркістан 
қаласындағы Қ.А. Ясауи атындағы ХҚТУ-нің Археология ғылыми-зерттеу орталығына жұмысқа 
орналастым. Содан 2007 жылға дейін Тұран археологиялық экспедициясы құрамында Оңтүстік 
Қазақстан облысы Түркістан, Бəйдібек, Созақ, Түлкібас аудандарында, Қызылорда облысы 
Жаңақорған, Шиелі аудандарында, Жамбыл облысы Жамбыл, Талас, Сарысу аудандарында барлау-
іздеу жұмыстарына, ортағасырлық Қарашық, Сауран қалаларындағы қазба жұмыстарына қатыстым. 
Осы жылдар аралығында Мадияр ағайдың тек қазба жұмыстарын жүргізудің бас маманы ғана емес, 
барлау жұмыстарын ұйымдастыру мен жүргізудің нағыз шебері екендігіне көзімді жеткіздім. Қазба 
жəне барлау жұмыстарын ұйымдастыру бойынша өз тəжірибесін шəкірттеріне үйретуден еш 
жалыққан емес. Карталармен жұмыс істеуге келгенде ағайдың тəжірибесі өте мол. Картаны ашып, 
бағыт-бағдар жасағанда негізгі кəсібі ма деген ойға келесін. Баяғыда аталарымыз жылдам жүретін 
адамдарды «желаяқ» деп айтатынын еститінбіз. Барлау кезінде ағай жаяу жүргенде алдына жан 
салмайтындығын Қаратаудың ең биік нүктесі Мыңжылқы тауына шыққанымызда байқағанмын. 
Ағайды да «желаяқ» деп атауға лайық. Жасы міне жетпізке келсе де осы жүрісі еш баяулаған емес. 

2012 жылдан бері Мадияр ағайдың экспедицияларына қатысып келемін. Ортағасырлық Тараз, 
Ақтөбе жəне т.б. қалаларға жүргізген қазбаларына араластым. Қазбаға жұмыстарын жүргізгенде 
кейде сыртынан қарап тұрып мыналардың қайсысы жұмысшы, қайсысы ағай деген ойда қаласын. 
Себебі ағай шындап келгенде, тіпті жұмысшылардан артық жұмыс істейді. Қолынан күрегі мен 
щеткасы түскен емес. Стратиграфиялық қазба жүргізудің нағыз маманы. Мұндай қазбада қазба 
шекарасындағы топырақ немесе мəдени қабатты көріп-білу, оны қағаз бетіне түсіру кез-келген 

маманның қолынан келе бермейтін дүние. Мəдени қабаттың қалыңдығын, оның қатпарлануындағы 
өзгешеліктерді аңғару жағын ағай өте жақсы меңгерген. Топырақтың түсіне, тығыздығына қарап 
құрылысты ажыратса, жиналған мəдени қабаттарына қарай ескерткіштің тарихын танитын маман. 
Ескерткіштің дөң болып жатқан үйіндісінен топографиялық ерекшелігін, топырағынан құрылысын 
білу басты кəсібіне айналған.  

Құрметті Мадияр ағай 70 жасқа келсеңіз де, осы кəсібіңізді тастамай елге танылып келесіз. Осы 
жолда жүріп топырақ астына көмулі жатқан ақтаңдақ тарихымызды жарыққа шығардыңыз. Ғылымға 
белгісіз болып келген бірнеше жүздеген ескерткіштерді ашып, ғылыми айналымға енгіздіңіз. 
Болашақта да сіздің зерттеу жұмыстарыңыз жалғасып, олардың жемісі өз нəтижелерін беріп, 
тарихымыздың бетін толықтырады деген үміттеміз. Ғылым жолындағы жұмысыңызға табыс 
тілеймін. Күрегіңіз бен қаламыңыз қолыңыздан түспей, том-том кітіптарды жазуға арқау бола берсін. 

 
Т.О.Өсеров 

 
ҰЛАҒАТТЫ ҰСТАЗ ЖАЙЛЫ БІРЕР ОЙ 

 
Қазақ тарихында дара да, сара жол сала білген ұлтымыздың біртуар перзенті, археолог-

тарихшы, профессор М.Елеуовтың жүргізген ғылыми зерттеулері мен мұралары қазіргі күні 
аса маңызға ие десек артық айтпағандық болар еді.  

М.Елеуов туралы сөз қозғағанда адам бойындағы ең ізгі қасиеттер – қарапайымдылық, 
ізгілік, ұлтжандылықты айналып өтуге болмайды.  

Ұлағатты ұстаз 1994-2000 жж. аралығында ХҚТУ-ң тарих факультетінде алғаш рет 
«Археология, этнография жəне мұражай ісі» кафедрасының ашылуына  септігін тигізіп ғана 
қоймай, лайықты үлесін қосқаны баршаға мəлім. «Ұлық болсаң кішік бол» – деген халық 
даналығын берік ұстанған ұстаз  кафедра басшысы бола отырып ұжымдастар арасында жылы 
əрі достық қарым-қатынас орнатып, шəкірттерін қарапайымдылығымен, сабырлығымен 
баурап ала білді. Ағартушылық жолында көптеген шəкірттердің қазақ тарихына деген 
қызуғышылығын арттыруға көп көңіл бөліп, бар жігер күшін жұмсады. Жастардың арасынан 
шыққан талантты шəкірттерді тауып, Түркістан өңіріндегі бұрын соңды ғылымға белгісіз 
болып келген тарихи ескерткіштерді тауып, осы мұраларды жүйелеп қағазға түсіріп, ғылыми 
айналымға енгізген нағыз тарих жанащыры бола білді. Түркістан қаласынан 2005 ж. жарыққа 
шыққан «Ескерусіз қалған ескерткіштер» атты еңбегі осының айқын дəлелі. Тарихи-мəдени 
мұра жанашырларына арналған бұл еңбекте Шу, Талас өңірлеріндегі, Қаратау беткейлері 
жəне Сырдария өзенінің орта ағысындағы жойылып кету алдыңда тұрған ескерткіштердің 
мəселесін көтере білді. 

Ұстаз өз дəрістерінде ұлтты сүю, өз тарихыңды білу жəне елге шынайы қызмет ету – 
əркімнің қолынан келе бермейтінін, осындай азаматтық істердің сөзбен ғана емес, іспен де 
дəлелденетін ұлы құбылыс екенін жəне де тіл тағдыры ел тағдырымен тығыз байланыста 
болатынын айтудан əсте жалыққан емес. Ол кісі ұлтжандылығын ісімен де дəлелдеп кез 
келген жиында, дəрістерде тек қана  қазақ тілінде сөйлейтін. «Сөз - адамның айнасы»  - 
дегендей, ол кісінің сөйлеген сөзінен-ақ, табиғи көрінісі мен жан дүниесі айқын көрініп 
тұратын. Орыс тіліне шорқақ шəкірттердің қамын ойлап «Археология қазба əдістері» атты 
қазақ тілінде жазылған еңбегі де  осыған дəлел. Шығармашылық еңбектері арқасында-ақ өзі 
тəрбиелеп отырған шəкірттері арасында айрықша құрметке, ерекше сыйластық пен беделге 
ие болған.  

Табан ақы, маңдай терінің арқасында қазақ тарихы ғылымында жеткен жетістіктері мен  
кездескен кедергілерден қаймықпай өтіп, жоқтан бар жасап, «ертеңнен салса кешке озған, 
төменнен салса төске озған», қаншама  қиыншылықтарды бастан өткерсе де өз шəкірттерін 
білімді де, еңбекқор, бастамашыл да, белсенді етіп баулыған ұлағатты ұстаздың орны біз 
үшін бөлек.  

Құрметті ұстаз! Шығыс даналығында астары ауқымды, ойы терең мынандай ұлағатты  сөз 
бар: «он жылдығыңды ойласан – мал бақ, жүз жылдығыңды ойласаң – ағаш ек, мың 
жылдығыңды ойласаң – ұрпақ тəрбиеле». Шəкірттеріңіз сізді əр уақыттада мақтан тұтады. 

